
Shri Lalitambaparameshvarastavah

શ્રીલલિતામ્બાપરમેશ્વરસ્તવઃ

શ્રીગણેશાય નમઃ ।
ૐ ક એ ઈ લ હ્રીં   હ સ ક હ લ હ્રીં   સ ક લ હ્રીં   શ્રીં  ।
કલયતુ કલ્યાણતતિં  કમલાસખપદ્મયોનિમુખવન્દ્યઃ ।
કરિમુખષણ્મુખયુક્તઃ કામેશસ્ત્રિપુરસુન્દરીનાથઃ ॥ ૧॥
એકૈવાહં જગતીત્યાયોધનમધ્ય અબ્રવીદાદૌ ।
શુમ્ભં પ્રતિ સા પાયાદાદ્યા શક્તિઃ કૃપાપયોરાશિઃ ॥ ૨॥
ઈષદિતિ મન્યતે યત્પદભક્તઃ શમ્ભુવિષ્ણુમુખપદવીઃ ।
સા મે નિશ્ચલવિરતિં  દદ્યાદ્વિષયેષુ વિષ ઇવાત્યન્તમ્ ॥ ૩॥
લભતે પરાત્મવિદ્યાં સુદૃઢામેવાશુ યત્પદાસક્તઃ ।
તાં નૌમિ બોધરૂપામાદ્યાં વિદ્યાં શિવાજમુખસેવ્યામ્ ॥ ૪॥
હ્રીમાન્ભવેત્સુરેશસ્તદ્ગુરુરપિ  યત્પદાબ્જભક્તસ્ય ।
લક્ષ્મીં  ગિરં ચ દૃષ્ટ્વા સા મામવ્યાત્તયોઃ પ્રદાનેન ॥ ૫॥
હસતિ વિધું હાસેન પ્રવાલમપિ પઞ્ચશાખમાર્દવતઃ ।
અધરેણ બિમ્બમવ્યાત્સા મા સોમાર્ધમૂર્ધપુણ્યતતિઃ ॥ ૬॥
સકલામ્નાયશિરોભિસ્તાત્પર્યેણૈવ ગીયતે રૂપમ્ ।
યસ્યાઃ સાવતુ સતતં ગઙ્ગાધરપૂર્વપુણ્યપરિપાઠી  ॥ ૭॥
કલિમલનિવારણવ્રતકૃતદીક્ષઃ કાલસર્વગર્વહરઃ ।
કરણવશીકરણપટુપ્રાભવદઃ પાતુ પાર્વતીનાથઃ ॥ ૮॥
હરતુ તમો હાર્દેં મે હાલાહલરાજમાનગલદેશઃ ।
હંસમનુપ્રતિપાદ્યઃ પરહંસારાધ્યપાદપાથોજઃ ॥ ૯॥
લલનાઃ સુરેશ્વરાણાં યત્પાદપાથોજમર્ચયન્તિ મુદા ।
સા મે મનસિ વિહારં રચયતુ રાકેન્દુગર્વહરવદના ॥ ૧૦॥

હ્રીમન્તઃ  કલયતિ યો મૂલં મૂલં સમસ્તલક્ષ્મીનામ્ ।
તં ચક્રવર્તિનોઽપિ   પ્રણમન્તિ ચ યાન્તિ તસ્ય ભૃત્યત્વમ્ ॥
સદનં પ્રભવતિ વાચાં યન્મૂર્તિધ્યાનતો   હિ મૂકોઽપિ ।
સરસાં સાલઙ્કારાં સા મે વાચં દદાતુ શિવમહિષી ॥ ૧૨॥
કરકલિતપાશસૃણિશરશરાસનઃ કામધુક્પ્રણમ્રાણામ્ ।
કામેશ્વરીહૃદમ્બુજભાનુઃ પાયાદ્યુવા કોઽપિ ॥ ૧૩॥
લબ્ધ્વા સ્વયં પુમર્થાંશ્ચતુરઃ કિઞ્ચાત્મભક્તવર્યેભ્યઃ ।
દદ્યાદ્યત્પદભક્તઃ સા મયિ કરુણાં કરોતુ કામેશી ॥ ૧૪॥
હ્રીઙ્કારજપપરાણાં  જીવન્મુક્તિં  ચ ભુક્તિં  ચ ।
યા પ્રદદાત્યચિરાત્તાં નૌમિ શ્રીચક્રરાજકૃતવસતિમ્ ॥ ૧૫॥
શ્રીમાતૃપદપયોજાસક્તસ્વાન્તેન કેનચિદ્યતિના ।
રચિતા સ્તુતિરિયમવનૌ પઠતાં ભક્ત્યા દદાતિ શુભપઙ્ક્તિમ્  ॥ ૧૬॥
ઇતિ શ‍ૃઙ્ગેરિ  શ્રીજગદ્ગુરુ શ્રીસચ્ચિદાનન્દશિવાભિનવનૃસિંહ  -
ભારતીસ્વામિભિઃ વિરચિતઃ શ્રીલલિતામ્બાપરમેશ્વરસ્તવઃ સમ્પૂર્ણઃ ।

